
 mazkur maqolada xalq ogʻzaki ijodining mazmun-

mohiyati, shakllanish jarayoni va uning xalq ma’naviy 

hayotidagi oʻrni yoritilgan. Xalq ogʻzaki ijodi — bu 

millatning tarixiy xotirasi, hayotiy tajribasi, urf-odat va 

an’analarini avloddan-avlodga yetkazuvchi bebaho 

meros sifatida tahlil qilingan. Maqolada ogʻzaki ijodning 

asosiy janrlari — ertak, doston, maqol, topishmoq, 

afsona va qoʻshiqlarning tarbiyaviy, estetik hamda 

ma’naviy ahamiyati ilmiy asosda bayon etiladi. 

Shuningdek, xalq ogʻzaki ijodini asrab-avaylash, uni 

zamonaviy ta’lim va madaniyat jarayonlariga tatbiq 

etishning dolzarb masalalari ko‘rib chiqiladi..  

Xalq ogʻzaki ijodi — xalq ommasining badiiy, ijodiy-amaliy va havaskorlik faoliyati; 

anʼanaviy moddiy va nomoddiy madaniyatning xalq ogʻzaki badiiy ijodi (folklor), xalq musiqasi 

(musiqa folklori), xalq teatri (tomosha sanʼati), xalq oʻyinlari (raqs), qoʻgʻirchoqbozlik, dor va 

yogʻoch oyoq oʻyinlari (xalq sirki), xalq tasviriy va amaliy bezak sanʼati hamda texnikaviy va 

badiiy havaskorlik kabi ijodiyot turlari. Yaratilishi va ijodiy jarayonida koʻpchilikning ishtiroki 

boʻlgan Xalq ijodining turlari xalq turmush tarzi, yashash sharoitlari, ijtimoiy mehnat darajasiga 

moyil ravishda shakllanib, avloddan avlodga, ustozdan shogirdga oʻtib, doimiy ravishda 

mukammallashib, sayqallashib, tobora anʼanaviylashib borgan va nihoyat, professionallik 

xususiyatiga ega boʻlgan, jonli ijro sharoitlari va kundalik amaliyotda bizgacha yetib kelgan. 

Shuningdek, Xalq ogʻzaki ijodining bir qator qayd namunalari yozma manbalarda, tarixchi va 

yozuvchilarning asarlarida, qoyatoshlarda  arxeologiya va arxitektura yodgorliklarida, 

uyroʻzgʻor buyumlarida saqlanib kelgan. 

Xalq ijodi namunalarida xalqning turmush tarzi, ijtimoiy va maishiy hayoti, mehnat 

faoliyati, tabiat va jamiyatga qarashlari, eʼtiqodi va diniy tasavvurlari, inson va olamga nisbatan 

his-tuygʻulari, badiiy olami, bilim darajasi, baxtli va adolatli zamon haqidagi oʻy-fikrlari oʻz 

ifodasini topgan. Xalq ijodi qadimdan rivojlanib kelgan. Jamiyat taraqqiyoti va mehnat 

taqsimotining kuchayib borishi bilan Xalq ogʻzaki ijodi janrlariga nisbatan ayrim isteʼdodli 

shaxslarning ixtisoslashuvi oshib borgan. Shu tariqa baxshilar, masxarabozlar, qiziqchilar, 

qoʻgʻirchoqbozlar, raqqoslar, naqqoshlar, kulollar, oʻymakorlar, kashtadoʻzlar va hokazo sanʼati 

yuzaga kelgan, korfarmon va ishboshilar paydo boʻlgan. Ammo uning yaratilishi va 

oʻzlashtirilishida koʻpchilikning ishtiroki, har bir ijro yoki amaliyot qadimdan qaror topgan.Har 

qanday ijodiy xatti-harakat, yangilik barqaror anʼanalar va ustoz shogird munosabatlari 

doirasida roʻy bergan. Bir tomondan, anʼanalarning oʻzi rivojlanib, sayqallanib borgan, ikkinchi 

tomondan, har bir ijro yoki amaliyot davomida oʻzgartirishlar, yangiliklar kiritilgan, yangi 

asarlar, variantlar yuzaga kelgan. 

Xalq ogʻzaki ijodi professional sanʼatning yuzaga kelishi va rivojida katta oʻrin tutadi. Oʻz 

navbatida, professional sanʼat ham Xalq ogʻzaki ijodi rivojiga taʼsir koʻrsatib, uni boyitib 

kelmoqda. Jamiyatda Xalq ijodi namunalarini saqlash va rivojlantirish, yoʻqolganlarini tiklash 

ehtiyoji oʻzining estetik talablarini qondirish, yaxshi yashash va hayotini 

mukammallashtirishga boʻlgan intilishidan kelib chiqqan. Bugungi kunda Xalq ogʻzaki ijodini 

saqlash va rivojlantirish uchun katta imkoniyat va sharoitlar yaratilgan. Umumdavlat 

miqyosidagi muzeylar va qoʻriqxonalarning ishlayotganligi va xalq ijodi namunalarining ilmiy 

oʻrganilishi va nashr etilayotganligi, koʻplab folkloretnografik ansambllarning mavjudligi, 

badiiy havaskorlikni yuksaltirishga qaratilgan tadbirlarning amalga oshirilayotganligi buning 

yaqqol isbotidir. 

 

Xalq ogʻzaki badiiy ijodi. Inson nutqi shakllanishi bilan xalq ogʻzaki badiiy ijodining  tur va 

janrlari ham qorishiq holda yuzaga kela boshladi. Kishilik badiiy tafakkurining turli shakllarini 

oʻz ichiga olgan bu sinkretik ijod namunalari ibtidoiy inson faoliyatining barcha jihatlari bilan 

mahkam bogʻlangan boʻlib,u odamlarning diniy eʼtiqodiy va mifologik qarashlarini, 

boshlangʻich ilmiy  bilimlarini, tabiat va jamiyat haqidagi tasavvurlarini aks ettirgan. Biroq 

folklorning bunday namunalari bizgacha yetib kelmagan, balki ularning izlari va ayrim qismlari 

xalqning yashash va turmush tarzi bilan bogʻliq turli xil tasavvur va qarashlarda, xalq 

urfodatlari, udumlari, marosimlari, bayramlari tarkibida, baʼzi bir yozma manbalarda, turli xil 

davrlarda yozib olingan folklor asarlarida qoldiq holidagina saqlanib qolgan. Yozuvning yuzaga 

kelishi natijasida xalq ogʻzaki badiiy ijodi bilan tarixan bogʻliq adabiyot ham paydo boʻldi. Badiiy 

matnning ayrim ijodiy faoliyat bilan bogʻlanishi, muayyan ijodiy harakat sifatida yozuv bilan 

mustahkamlanishi adabiyotning asosiy xususiyati boʻlib, insoniyat badiiy tafakkuri 

taraqqiyotidagi oʻziga xos burilish nuqtasidir. Adabiyot oʻzining taraqqiyoti davomida 

folklordan barcha estetik tushunchalar va badiiy shakllarni olganligiga qaramay, oʻziga xos 

badiyat qonuniyatlari asosida mustaqil ravishda rivojlana bordi. Soʻz sanʼatining mustaqil turi 

sifatida folklor ham u bilan birgalikda yonma-yon yashab keldi. Chunki kishilik jamiyatining 

umumiy estetik talabi va ehtiyoji uzoq yillar davomida faqat adabiyot bilan emas, balki folklor 

bilan ham mustahkamlandi. Soʻz sanʼati turining mustaqil rivoji, adabiyot va folklor asarlari 

yaratilgan ijtimoiy muhitdagi voqealar, ijodiy jarayonning xilma-xilligi ularning oʻzlariga xos 

spetsifik xususiyatlarini yanada kuchaytirgan. Natijada adabiyot va folklor oʻzlariga xos 

muayyan estetik tizim, janrlar tarkibi, badiiy xususiyatlarga ega boʻlgan. 

Yaratuvchilik va ijrochilik jarayonining ogʻzakiligi va unda koʻpchilikning ishtirok etishi 

xalq ogʻzaki badiiy ijodining asosiy xususiyatidir. Uning anʼanaviylik, oʻzgaruvchanlik, 

variantlik, ommaviylik, anonimlik kabi koʻpdan koʻp belgilari folklorga xos ijodiy jarayonning 

ana shu bosh xususiyati doirasida namoyon boʻladi. Folklor namunalari ogʻzaki yaratilib, 

ajdodlar va avlodlar aloqadorligida ogʻzaki tarqalar va  ommaviy repertuardan keng oʻrin oladi, 

bunda badiiy shakllarning barkarorligi  matndan matnga oʻtuvchi umumiy oʻrinlarning 

qatʼiylashganligi, oʻxshash sayyor syujetlarning koʻpligi imkoniyat yaratadi. Har bir ijodkor va 

ijroda anʼanaviy asardagi nimalardir oʻzgaradi, nimalardir avvalgisidan boshqacharoq talqin 

etiladi, nimalardir qoʻshiladi yoki tushib qoladi. Bunday oʻzgaruvchanlik ijtimoiy muhit, 

eshituvchilar talabi va ijrochi  salohiyatiga bogʻliq. Lekin har qanday oʻzgarish, ijro davomidagi 

qayta ijod qilish va asrlar davomida yoʻqolmagan puxta anʼanalar doirasida sodir boʻladi. 

Har bir xalq madaniy boyligi, milliy o‘zligi va ma’naviy qadriyatlariga ega. U xalq ogʻzaki 

ijodida mujassam bo‘ladi. Xalq ogʻzaki ijodi — bu xalq tafakkurining, urf-odat va an’analarining, 

hayotiy tajribalarining, dunyoqarashining badiiy ifodasidir. U asrlar davomida shakllanib, 

avloddan-avlodga ogʻzaki tarzda o‘tib kelgan bebaho merosdir. 

Oʻzbek xalq ogʻzaki ijodi xalqning qadimiy tarixi, turmush tarzi, axloqiy qarashlari, orzu-

intilishlari va dunyoni idrok etish madaniyatini chuqur aks ettiradi. Bu meros orqali xalq o‘z 

o‘tmishini eslaydi, hozirini anglaydi va kelajakka ishonch bilan qaraydi. Shuning uchun ham 

xalq ogʻzaki ijodi har bir davrda xalqni birlashtiruvchi, ruhlantiruvchi kuch sifatida ahamiyat 

kasb etadi. 

   Xalq ogʻzaki ijodining mohiyati va belgilari. 

Xalq ogʻzaki ijodi deganda xalq tomonidan yaratilgan, ogʻzaki shaklda mavjud bo‘lgan va 

ogʻzaki tarzda tarqaladigan badiiy asarlar tushuniladi. Uning eng muhim belgilariga quyidagilar 

kiradi: 

ogʻzakilik — yozma shaklda emas, ogʻzaki ravishda yaratiladi va tarqaladi; 

ommaviylik — xalqning barcha qatlamlariga xos ijod turi; 

anonimlik — muallif nomi odatda noma’lum bo‘ladi; 

variantlilik — asarlar turli hududlarda turlicha variantlarda yashaydi. 

Folklor xalqning tarixiy xotirasi, urf-odatlari, ijtimoiy hayotini o‘zida mujassam etadi. U 

xalq tafakkurining qadimiy shakli sifatida yozma adabiyotning ildizini tashkil qiladi. 

   Xalq ogʻzaki ijodining asosiy turlari. 

Oʻzbek xalq ogʻzaki ijodi turli janrlarni qamrab oladi. Ularning har biri xalq hayotining 

ma’lum bir jihatini aks ettiradi. 

  Ertaklar. 

Ertaklar xalq orzu-intilishlarining badiiy ifodasi bo‘lib, yaxshilikning yovuzlik ustidan 

g‘alabasi, halollik, mehnatsevarlik va mardlik g‘oyalari asosiy mavzu hisoblanadi. “Zumrad va 

Qimmat”, “Choʻpon yigit”, “Yaxshilik ketidan yaxshilik keladi” kabi ertaklar axloqiy saboqlar 

bilan boyitilgan. Ertaklar bolalarning tasavvurini, nutqini va axloqini shakllantirishda muhim 

rol o‘ynaydi.  

   Dostonlar. 

Dostonlar — xalq tarixini, qahramonlikni, sadoqat va muhabbatni kuylovchi yirik epik 

asarlardir.Har bir doston kitobxonni oʻziga toʻliq jalb qila oladi.Kitobxon dostonni oʻqir ekan U 

qahramonlar dunyosida U bilan birga yashaydi. “Alpomish”, “Go‘ro‘g‘li”, “Kuntug‘mish”, 

“Ravshanxon” kabi dostonlarda xalqning jasorati, erksevarligi va vatanparvarlik tuyg‘usi 

kuylanadi. Dostonlar milliy o‘zlikni, xalq ruhi va or-nomusini ifodalaydi. 

    Afsona va rivoyatlar. 

Afsonalar — hayotiy hodisalar, joy nomlari, tabiiy voqealar haqida xalq fantaziyasiga 

asoslangan hikoyatlardir. Masalan, “Amudaryo va Sirdaryo”, “Oqtepa afsonasi” kabi asarlar 

xalqning tabiatga, tarixga bo‘lgan qarashlarini aks ettiradi. Ular orqali xalq tafakkurining 

ijodiyligi, obrazlilik kuchayadi. 

   Maqollar va matallar. 



ISSN: 2181-449X www.in-academy.uz 

 

15 

YANGI OʻZBEKISTON TALABALARI 

AXBOROTNOMASI            IF: 8.9 3-JILD,10-SON (YO’TA) 

2025 

Maqollar — xalqning ko‘p asrlik tajribasidankelib chiqqan hikmatli so‘zlar bo‘lib, xalq 

donoligining ifodasidir: “Mehnat qilgan to‘yar”, “Til — elning ko‘zgusi”, “Odam bo‘lish oson, 

inson bo‘lish qiyin”. Maqollar qisqa, lekin chuqur ma’noli bo‘lib, axloqiy va tarbiyaviy 

mazmunga ega hisoblanadi.Har bir maqolning yaratilish tarixi boʻlib,unda ota bobolarimizning 

koʻrgan kechirganlari asosida yuzaga keladi. 

       Topishmoqlar. 

Topishmoqlar bolalarda fikrlash, kuzatuvchanlik, tafakkur qobiliyatini rivojlantiradi. 

Topishmoqlar negizida asosan  sirlilik yotadi.Ular xalqning o‘tkir zehnini, tabiatni kuzatish 

mahoratini ko‘rsatadi: “Og‘zi yo‘q, ammo so‘zlaydi” (kitob), “Bo‘yi yo‘q, soyasi bor”. 

      Qo‘shiqlar va marosim folklori 

Xalq qo‘shiqlari — xalq ruhiyatining, quvonch va iztirobining ifodasidir. “Yor-yor”, “Alla”, 

“Lapar”, “Ko‘pkari”, “Hosil qo‘shiqlari” kabi janrlar xalqning mehnat va marosim hayotini bezab 

kelgan. Ular xalq birligini mustahkamlaydi, ijtimoiy birdamlikni kuchaytiradi. 

Xalq ogʻzaki ijodining tarbiyaviy ahamiyati 

Xalq ogʻzaki ijodi yosh avlodni ma’naviy-axloqiy tarbiyalashda beqiyos ahamiyatga ega. U 

orqali bola milliy qadriyatlar, ezgulik, halollik, vatanparvarlik kabi fazilatlarni o‘rganadi. 

Ertaklarda yaxshilik bilan yovuzlik o‘rtasidagi kurash orqali insonning ichki dunyosi ifoda 

etiladi. 

Maqollar va topishmoqlar esa bolaning tafakkurini o‘tkirlashtiradi, nutq madaniyatini 

boyitadi. Qo‘shiqlar esa estetik didni shakllantiradi. Shu bois xalq ogʻzaki ijodi ta’lim-tarbiya 

jarayonida juda muhim manba hisoblanadi. 

     Xalq ogʻzaki ijodi va yozma adabiyot aloqasi 

Folklor va yozma adabiyot o‘zaro chambarchas bog‘liq. O‘zbek adabiyotining ko‘plab 

namunalari xalq ogʻzaki ijodi asosida yaratilgan. Alisher Navoiy, Zahiriddin Muhammad Bobur, 

Abdulla Qodiriy, Oybek, G‘afur G‘ulom, Erkin Vohidov kabi ijodkorlar xalq ogʻzaki ijodidan 

ilhom olganlar. Masalan, “Farhod va Shirin”, “Layli va Majnun” dostonlari xalq rivoyatlariga 

tayanadi. 

Xalq ogʻzaki ijodi yozma adabiyot uchun ilhom manbai bo‘lib xizmat qiladi va o‘z 

navbatida yozma adabiyot ham folklor an’analarini boyitadi. 

Zamonaviy jamiyatda xalq ogʻzaki ijodining o‘rni 

Globallashuv davrida xalq ogʻzaki ijodi milliy o‘zlikni saqlashda muhim o‘rin tutadi. 

Bugungi kunda ertaklar, dostonlar, afsonalar asosida teatr sahnalashtirilmoqda, radio va tele 

eshittirishlarda, bolalar adabiyotida keng qo‘llanilmoqda. Internet platformalarida ham folklor 

motivlari asosida yaratilgan videolar, podkastlar, elektron kitoblar ko‘paymoqda. 

YUNESKO tomonidan “Alpomish” dostoni, “Navro‘z bayrami” kabi nomoddiy madaniy 

meros namunalarining xalqaro e’tirof etilishi xalq ogʻzaki ijodining jahon madaniyatidagi o‘rni 

yuksakligini tasdiqlaydi. 

    Xalq ogʻzaki ijodini asrab-avaylash zaruriyati 

O‘zbek xalq ogʻzaki ijodini to‘plash, yozib olish, ilmiy o‘rganish va nashr etish ishlari 

mustaqillik yillarida keng yo‘lga qo‘yildi. Fanlar akademiyasi Folklor institutining faoliyati, oliy 

o‘quv yurtlarida folklorshunoslik darslarining yo‘lga qo‘yilishi, “O‘zbek folklori durdonalari” 

kabi to‘plamlarning chop etilishi — bularning barchasi bu sohaning rivojlanishidan dalolat 

beradi. 

Bugungi kunda folklor namunalarini raqamlashtirish, audio va video shakllarda saqlash, 

ularni internet resurslariga joylashtirish orqali kelajak avlodga yetkazish juda muhim vazifadir. 

Har bir o‘qituvchi, tarbiyachi va ota-ona xalq ogʻzaki ijodi namunalarini bolalar ongiga 

singdirish orqali milliy ruhni mustahkamlashi lozim. 

Xulosa. 

Xalq ogʻzaki ijodi — xalqning eng qadimiy, eng boy va eng samimiy ma’naviy merosidir. U 

xalqning ruhiy olami, hayot falsafasi,turmush tarzi va ezgulik haqidagi qarashlarini ifodalaydi. 

Ertak, doston, maqol, topishmoq va qo‘shiqlarda xalq o‘zining orzu-umidlarini, dunyoqarashini, 

milliy qadriyatlarini badiiy ifoda etadi. 

Zamonaviy davrda xalq ogʻzaki ijodi yoshlarni ma’naviy barkamollikka, milliy iftixor va 

insoniy fazilatlar ruhida tarbiyalashda muhim ahamiyat kasb etmoqda. Shu sababli bu bebaho 

merosni asrab-avaylash, va uni ta’lim-tarbiya jarayoniga tatbiq etish har birimizning 

burchimizdir.Xalq ogʻzaki ijodi oʻsha xalqning eng qadimiy urf odatlari oʻz qadriyatlarini ifoda 

etish talqinida yoziladi,oʻz xalqini umumbashariy qadriyatlarini eshitib ,oʻqib ulgʻaygan avlod 

oʻz xalqini, vatanini ,madaniyatini va mentalitetini toʻgʻri anglay oladi ,va bu ijod namunalari 

kelajak avlodni oʻzligini anglashda muhim ahamiyat kasb etadi. 

